
instruktiti. Ol esas perfekte neutra ; apartenas a la katoliki uzar ol por sua propra skopi, same kam la ciencisti e la laboristi[1].




G. P.’s Monthly (junio) publikigis l’Indexo di la Angla idiotismi tradukita en Ido. Ica verketo esas do nun kompleta, aparos en aparta broshuro.




The Month, a catholic magazine (junio) kontenas artiklo pri la L.I. qua expozas diversa opinioni. On demandas arbitro inter la diversa « proyekti ». On ne savas do, ke Ido esas precize la frukto di l’arbitro di la Delegitaro. Kad on volas institucar senfine nuva arbitri ? On komprenas ya la taktiko di l’Esperantisti, qui volus apelar konstante de un arbitro ad altra, rekuzante omna judikisti, til ke hazarde trovesus una, qua aceptus la « netuchebla linguo ». — On parolas pri Dilpok ; or Dilpok esis anke examenata, judikata e… forjetata da la Komitato di la Delegitaro.




L’Informilo (Cherbourg, mayo) memorigas, ke la grupo di ca urbo deklaris aceptar egale Esperantisti e Idisti. La fundamentisti preferis separar su ! Ankore un plusa pruvo, ke nur la fanatiki volas e facas la skismo. — Generala kunsido di oktobro 1909. — Coutances. — Borso di Laboro di Cherbourg ; la laboristi e la L. I. — Advoko a la laboristi di omna landi. Inquesto facita da la Borso che la laboristi di diversa landi ; precipua respondi ricevita. Ecelanta propagilo ! Konseque, Ido esis adoptata da la Borso di Laboro di Cherbourg. — La L. I. e la Nobel-premyo, da H. Devannes. — Kunveneyo. — Letro da H. Peus ; tre interesanta atesto da nia devota propaganto.




American Exporter (New-York, marto), granda komercala revuo, publikigis bona artiklo pri Ido (p. 106) : ol ne esas nuva linguo lernenda, sed la quintesenco di l’ europana lingui, multe plu facila kam irga de li. Ol esas ja uzata en la komerco ; ol permisos korespondar ed interkomprenar « de Siberio til Fairotero ».




English Mechanic and World of Science (27 mayo) sub la titolo :  La bezono di komuna ciencala linguo, recensas favoroze l’angla edituro di Linguo internaciona e Cienco ; citas kun aprobo la prefaco da So Prof. 
Donnan, e longa peco extraktita ek la chapitro da So 
Jespersen, qua « pruvas l’existo di la L.I. exter omna teorio ».




Le Spectateur (Paris, aprilo). — En sa Bulteno di linguala logiko, So V. 
Muselli duras diskutar la « posibleso » di L. I. Il distingas ed opozas l’internacioneso linguistikala e l’interna-


	↑ Ca du artikli esas aparte imprimita, kun aproba letro da Snro Koppes, episkopo di Luxemburg, membro di l’Uniono sacerdotal idista. On demandez ol de l’autoro, en Couvin (Belgique).

